
Capai Wawasan 2020 secara menyeluruh

Hasri Harun
HARI ini negara menjangkau tahun yang keenam Wawasan 2020 diperkenalkan
sejak diumumkan oleh Perdana Menteri Datuk Seri Dr Mahathir Mohamad pada
1992.
  Namun, masa yang begini singkat memungkinkah kita untuk melihat sejauh
manakah pencapaian negara dalam mengisi wawasan yang sebenarnya. Apapun
keadaan yang berlaku kita melihat perubahan demi perubahan sejak
kebelakangan ini.
  Bagaimanapun, apakah kita berasa lega dengan pencapaian setakat ini?
Apakah kita dapat menilai sejauh mana pengisian wawasan yang dilakukan
dalam tempoh yang begini singkat.
  Barangkali agak terlalu sukar untuk kita membuat suatu penilaian yang
sebenar-benarnya. Namun setidak-tidaknya kita sebagai rakyat Malaysia
dapat melihat sedikit kesan daripada tempoh yang dilalui.
  Dalam konteks semasa, sebagai rakyat Malaysia yang mendokong falsafah
untuk melahirkan masyarakat berilmu dan bertamadun, kita melihat harapan
ini agak sedikit terpinggir.
  Sejak akhir-akhir ini kita banyak sekali melihat perubahan terutama dari
segi kebendaan dan material. Dengan kejayaan projek pembangunan dan
perindustrian negara mulai terkenal di persada dunia.
  Pelbagai projek raksasa dijalankan di negara ini dan menampakkan hasil
yang begitu besar khususnya dalam menyumbang kepada pertumbuhan ekonomi
negara. Akhir-akhir ini negara bakal melangkah pula ke satu lagi perubahan
dan kemajuan bertaraf antarabangsa dengan kemasukan Koridor Raya
Multimedia (MSC) yang bakal meletakkan Malaysia sebagai sebuah negara maju
menjelang tahun 2020.
  Sudah pasti jika diteliti perkembangan dan kemajuan negara khususnya
agenda pembangunan material sudah jauh ke hadapan dan menguntungkan
negara. Tetapi penekanan kepada agenda pembangunan ummah dan sosial agak
sedikit terpinggir.
  Baru-baru ini media memaparkan kenyataan Perdana Menteri mengenai
keseimbangan dalam mengisi wawasan negara pada Kongres Kebangsaan Wawasan
2020 di Sunway Lagoon.
  Keseimbangan yang dimaksudkan ini meliputi aspek ekonomi dan pembangunan
sosial. Harapan Perdana Menteri ini adalah sesuatu yang amat ditunggu-
tunggu oleh seluruh rakyat Malaysia.
  Sememangnya wawasan negara sekarang wajar memberi penekanan yang jelas
dan terang terhadap pembangunan sosial. Aspek pembentukan insan dan ummah
perlu dijadikan agenda utama negara dalam memastikan penerusan wawasan
tidak akan disalahgunakan.
  Sejak kebelakangan ini negara dilanda penyakit yang amat berbahaya
kepada masyarakat dan negara. Gejala sosial sudah semakin mengancam
keamanan dan kestabilan negara. Fenomena ini sepatutnya diberi penekanan
khusus dan harus diambil serius dalam merangka agenda bersepadu negara
untuk mengatasi gejala ini. Antara cabaran Wawasan 2020 yang digariskan
jelas menunjukkan beberapa penekanan seperti mewujudkan masyarakat
Malaysia yang dinamik dan berjaya.
  Kewujudan cabaran ini amat wajar diterjemahkan oleh semua pihak
khususnya kerajaan dan badan bukan kerajaan (NGO) dalam merangka satu
agenda perdana negara memastikan hasrat melahirkan bangsa Malaysia yang
dinamik dan berjaya dapat dilaksanakan.
  Sebagai rakyat Malaysia kita ingin melihat harapan menjadi negara maju



menjelang tahun 2020 menjadi kenyataan. Semua pihak harus menilai kembali
saranan Perdana Menteri mengenai keseimbangan dalam mengisi wawasan supaya
ia boleh menjadi satu kenyataan satu hari nanti.
  Penilaian dalam mengisi wawasan amat perlu dan wajar dibincangkan supaya
ia dapat menjamin perjalanan agenda wawasan tidak akan terpesong dari
landasan sebenar. Kita amat mengharapkan agar wawasan yang dicanangkan ini
akan membawa keuntungan kepada seluruh masyarakat Malaysia.

